
1. დამტკიცდეს მსჯავრდებულთა შეწყალების გამოყენების თანდართული წესი. 

2. ძალადაკარგულად ჩაითვალოს "მსჯავრდებულთა შეწყალების წესის შესახებ" საქართველოს სახელმწიფოს მეთაურის 1993 წლის 15 თებერვლის N 20 ბრძანებულება. 
ე. შევარდნაძე 

მსჯავრდებულთა შეწყალების გამოყენების
წ ე ს ი
 მუხლი 1. საქართველოს კონსტიტუციის 73-ე მუხლის 1-ლი პუნქტის "ო" ქვეპუნქტის შესაბამისად საქართველოს პრეზიდენტი შეიწყალებს მსჯავრდებულთ. ამ უფლებამოსილების განხორციელების მიზნით საქართველოს პრეზიდენტი წინასწარ განიხილავს საქართველოს სასამართლოების მიერ მსჯავრდებულთა შეწყალების თხოვნას, აგრეთვე იმ პირთა შეწყალების თხოვნას, რომლებსაც მსჯავრი დასდეს იმ ქვეყნის სასამართლოებმა, ვისთანაც საქართველოს დადებული აქვს ხელშეკრულება სამართლებრივი თანამშრომლობის შესახებ და რომლებიც ამჟამად სასჯელს იხდიან საქართველოს ტერიტორიაზე; საქართველოს პარლამენტის წევრების, ცალკეული პირების, პირთა ჯგუფების, ორგანიზაციებისა და უწყებების შუამდგომლობებს მსჯავრდებულთა შეწყალების თაობაზე; თხოვნას მატერიალური ზარალის შემდგომი ანაზღაურებისაგან გათავისუფლების შესახებ, რომლის გადახდევინებაც ამ პირებს დაკისრებული აქვთ საქართველოს სასამართლოს განაჩენით სახელმწიფო საწარმოთა, დაწესებულებათა და ორგანიზაციათა სასარგებლოდ. 

მსჯავრდებულთა შეწყალება ხორციელდება მათი პირადი თხოვნის საფუძველზე, თუ ისინი თავს ცნობენ დამნაშავედ და ინანიებენ დანაშაულს. 

მსჯავრდებულები ან მათი ოჯახის წევრები შეწყალების თხოვნით ან შუამდგომლობით მიმართავენ საქართველოს პრეზიდენტს. შეწყალების თხოვნას ან შუამდგომლობას იღებს სახელმწიფო კანცელარიის მოქალაქეთა მიღებისა და წერილებზე მუშაობის განყოფილება, რომელიც სათანადო რეგისტრაციის შემდეგ გადასცემს მათ შეწყალების საკითხთა განყოფილებას. 

 მუხლი 2. მსჯავრდებულთა შეწყალების თხოვნასა და შუამდგომლობას საქართველოს პრეზიდენტისათვის წარდგენამდე განიხილავს შეწყალების საკითხთა კომისია. 
კომისია იქმნება საქართველოს პრეზიდენტის ბრძანებულებით საქართველოს პარლამენტის წევრებისა და საზოგადოებრიობის წარმომადგენლებისაგან პრეზიდენტის სახელზე შემოსულ შეწყალების შესახებ თხოვნათა, აღძრულ შუამდგომლობათა და წარდგინებათა წინასწარი გახილვისა და მსჯავრდებულთა შეწყალების შესახებ პრეზიდენტისათვის წინადადებათა წარდგენის მიზნით. კომისიის ამ წინადადებებს განიხილავს საქართველოს პრეზიდენტი და იღებს საბოლოო გადაწყვეტილებას.
საქართველოს პრეზიდენტი ნიშნავს შეწყალების საკითხთა კომისიის თავმჯდომარეს და კომისიის წევრებს. 

შეწყალების საკითხთა კომისია ირჩევს კომისიის მდივანს. 

კომისიის სხდომებს იწვევს კომისიის თავმჯდომარე. კომისია უფლებამოსილია მიიღოს გადაწყვეტილება, თუ სხდომას ესწრება წევრთა სულ ცოტა ორი მესამედი. გადაწყვეტილება მიღებულად ითვლება, თუ მას მხარი დაუჭირა სხდომაზე დამსწრე კომისიის წევრთა ნახევარზე მეტმა, ხოლო ხმების თანაბრად გაყოფის შემთხვევაში გადამწყვეტად ითვლება კომისიის თავმჯდომარის ხმა. 

კომისიის სხდომების მუშაობაში სათათბირო ხმის უფლებით მონაწილეობა შეიძლება მიიღონ მოწვეულმა სპეციალისტებმა. 

მუხლი 3. კომისიის წინადადებანი შეწყალების თხოვნის დაკმაყოფილების თაობაზე ან წინადადებანი შეწყალების თხოვნაზე უარის თქმის შესახებ აისახება კომისიის სხდომის ოქმში. 

მუხლი 4. მსჯავრდებულთა შეწყალება ფორმდება საქართველოს პრეზიდენტის განკარგულებით, ხოლო შეწყალებაზე უარის თქმა – კომისიის გადაწყვეტილებით. 

მუხლი 5. შეწყალების თხოვნაზე უარის თქმის შემთხვევაში განმეორებითი თხოვნა იმ პირის შეწყალებაზე, რომელიც მსჯავრდებულია განსაკუთრებით საშიში დანაშაულისათვის, როდესაც არ არსებობს ახალი, განსაკუთრებით საყურადღებო გარემოებანი, კომისიაზე განსახილველად შეიძლება შეტანილ იქნეს, როგორც წესი, თხოვნაზე უარის თქმის დღიდან ერთი წლის შემდეგ, ხოლო სხვა დანაშაულისათვის – ექვსი თვის შემდეგ. 

მუხლი 6. სახელმწიფო კანცელარიის შეწყალების საკითხთა განყოფილება უზრუნველყოფს ყველა საჭირო მასალის მოპოვებასა და დასკვნების გამოთხოვას როგორც თავისუფლების აღკვეთის ადგილებიდან, ისე სახელმწიფო მმართველობის, სასამართლო და პროკურტურის ორგანოებიდან. ამ მასალების საფუძველზე შეწყალების საკითხთა განყოფილება ადგენს ცნობას და ამზადებს საქმეს შეწყალების საკითხთა კომისიაზე განსახილველად. 

შეწყალების საკითხთა განყოფილება შეწყალების საკითხთა კომისიას წარუდგენს ინფორმაციას და მასალებს იმ მსჯავრდებულთა შესახებ, რომლებიც ამ დებულების მე-9 მუხლის თანახმად არ ექვემდებარებიან შეწყალებას. 

შეწყალების საკითხთა განყოფილება აფორმებს შეწყალების საკითხთა კომისიის სხდომის ოქმს. იგი კომისიის მიერ შემუშავებული წინადადების შესაბამისად პრეზიდენტისათვის წარსადგენად ამზადებს განკარგულებათა პროექტებს, განკარგულებებიდან ამონაწერებს გზავნის დანიშნულებისამებრ, აწესებს მათი შესრულების კონტროლს, ახორციელებს აგრეთვე შეწყალების თხოვნებსა და წარდგინებებზე პასუხების გაცემასა და აღრიცხვას. 

შეწყალების საკითხთა განყოფილებას ევალება აგრეთვე მოამზადოს მასალები შეწყალების გამოყენების პრაქტიკის შესახებ და პერიოდულად მიაწოდოს ინფორმაცია შეწყალების საკითხთა კომისიას და საქართველოს პრეზიდენტს შეწყალების თხოვნათა განხილვის შედეგებზე. 

მუხლი 7. მსჯავრდებულთათვის შეწყალების შეფარდებისას შეიძლება გამოყენებულ იქნეს: 

ა) ძირითადი ან დამატებითი სასჯელისაგან სრული გათავისუფლება ნასამართლობის მოხსნით ან უამისოდ; 

ბ) ძირითადი ან დამატებითი სასჯელისაგან ნაწილობრივი გათავისუფლება – სასჯელის ვადის შემცირება; 

გ) სასჯელის მოუხდელი ნაწილის უფრო მსუბუქი სასჯელით შეცვლა; 

დ) სასამართლოს განაჩენით დაკისრებული მატერიალური ზარალის შემდგომი ანაზღაურებისაგან სრული ან ნაწილობრივი გათავისუფლება. 
მუხლი 8. შეწყალების თხოვნის განხილვისას მხედველობაში მიიღება:
მსჯავრდებულის პიროვნება, ჩადენილი დანაშაულის საზოგადოებრივი საშიშროების ხასიათი და ხარისხი, ადრინდელი ნასამართლობა, სასჯელის მოხდილი ვადა, სასჯელის მოხდის ადგილებში მისი ქცევა, შრომისადმი დამოკიდებულება, ოჯახური პირობები და ჯანმრთელობის მდგომარეობა, სასჯელთა აღსრულების დაწესებულების ადმინისტრაციის, უზენაესი სასამართლოს, პროკურატურისა და შინაგან საქმეთა სამინისტროს აზრი შეწყალების მიზანშეწონილობის თაობაზე და სხვა გარემოებანი, ხოლო სასამართლოს განაჩენით დაკისრებული მატერიალური ზარალის შემდგომი ანაზღაურებისაგან გათავისუფლების შესახებ თხოვნის განხილვისას – უზენაესი სასამართლოს, ადგილობრივი თვითმმართველობისა და მმართველობის ორგანოების და, საჭიროებისამებრ, დაზარალებულ იურიდიულ პირთა მოსაზრებები. 

მუხლი 9. შეწყალება არ გამოიყენება იმ მსჯავრდებულის მიმართ: 

ა) რომელსაც მსჯავრი დაედო მძიმე დანაშაულისათვის, მისჯილი აქვს ხუთ წელზე მეტი და მოხდილი არა აქვს სასჯელის ნახევარი მაინც; 

ბ) რომელიც პირველადაა მსჯავრდებული 5 წლამდე თავისუფლების აღკვეთით და მოხდილი არა აქვს ამ სასჯელის 1/3 მაინც; 

გ) რომელიც ცნობილია განსაკუთრებით საშიშ რეციდივისტად; 

დ) რომელსაც მისჯილი ჰქონდა სასჯელის განსაკუთრებული ღონისძიება – სიკვდილით დასჯა და იგი შეწყალების წესით შეეცვალა თავისუფლების აღკვეთით; 

ე) რომელსაც ადრე შეეფარდა ამნისტია, შეწყალება ან სასჯელის უფრო მსუბუქი სასჯელით შეცვლა, თუ მან ნასამართლობის გაქარწყლებამდე ან მოხსნამდე კვლავ ჩაიდინა განზრახი დანაშაული; 

ვ) რომელიც სასჯელის მოხდის ადგილიდან უარყოფითად ხასიათდება, ცნობილია რეჟიმის ბოროტ დამრღვევად; 

ზ) ვისაც მიესაჯა უვადო პატიმრობა. 

ასთ მსჯავრდადებულთა შეწყალების თხოვნას მხოლოდ იმ შემთხვევაში განიხილავს შეწყალების საკითხთა კომისია, თუ არის რაიმე განსაკუთრებული გარემოება. 
მუხლი 10. შეწყალების საკითხთა კომისიაზე განხილვამდე სასჯელის სხვადასხვა ზომით მსჯავრდებულთა შეწყალების თხოვნა წინასწარი დასკვნისათვის სასჯელთა აღსრულების დაწესებულებიდან შემოსულ მასალებთან ერთად ეგზავნებათ საქართველოს უზენაეს სასამართლოს, პროკურატურასა და შინაგან საქმეთა სამინისტროს. შეწყალების საკითხთა კომისიაზე განხილვამდე მატერიალური ზარალის შემდგომი ანაზღაურებისაგან გათავისუფლების შესახებ თხოვნა თანდართულ მასალებთან ერთად ეგზავნება საქართველოს უზენაეს სასამართლოსა და ადგილობრივი თვითმმართველობისა და მმართველობის ორგანოებს, აგრეთვე, საჭიროებისამებრ, დაზარალებულ იურიდიულ პირებს. 

აღნიშნულმა ორგანოებმა თავიანთი დასკვნები, ხოლო დაზარალებულმა იურიდიულმა პირებმა თავიანთი მოსაზრებანი შეწყალების საკითხთა კომისიას უნდა წარუდგინონ ორ კვირაში. 

მუხლი 11. საქართველოს პრეზიდენტის განკარგულება შეწყალების შესახებ შესასრულებლად ეგზავნებათ: 

ა) იმ პირთა მიმართ, რომლებსაც მისჯილი აქვთ თავისუფლების აღკვეთა, ანდა მსჯავრდებული არიან გადასახლებით, განსახლებით, გამასწორებელი სამუშაოებით თავისუფლების აღუკვეთლად – საქართველოს შინაგან საქმეთა სამინისტროს; 

ბ) იმ პირთა მიმართ, რომლებსაც მისჯილი აქვთ გარკვეული თანამდებობის დაკავების ან გარკვეული საქმიანობის უფლების ჩამორთმევა, ჯარიმა, სპეციალური წოდებებისა და მშობლის უფლების ჩამორთმევა, აგრეთვე იმ პირთა მიმართ, რომლებიც თავისუფლდებიან მატერიალური ზარალის ანაზღაურებისაგან – განაჩენის დამდგენ სასამართლოს. 

კომისიის გადაწყვეტილება შეწყალებაზე უარის თქმის შესახებ ცნობისათვის ეგზავნება სასჯელის აღსრულების დაწესებულებას. 

 მუხლი 12. ცნობებს სასჯელის სხვადასხვა ზომით მსჯავრდებულთა შეწყალებაზე საქართველოს პრეზიდენტის განკარგულების აღსრულების შესახებ შეწყალების საკითხთა კომისიას უგზავნის განაჩენის აღსრულების განმგებელი ორგანო. 

